Сарыағаш ауданының әлеуметтік-экономикалық дамуы

Мәжіліс депутаты Н.Жұмаділдаева Түркістан облысындағы жұмыс сапарының соңғы күнін Сарыағаш ауданында өткізді. Ол ауданның әлеуметтік-экономикалық дамуындағы жетістіктермен танысып, әлемдегі озық технологияларды пайдалана отырып дамып келе жатқан түрлі сала мамандарының ұсыныстарын тыңдады.   
Бүл күннің алғашқы кездесуі Сарыағаш ауданындағы «Жабай ата» шаруа қожалығынан басталды. Қапланбек елді мекеніндегі «Жабай ата» шаруа қожалығы аймақтағы қызанақ өсірумен айналысатын ең ірі қожалық. Жылыжайларының жалпы көлемі 20 гектар. Тамшылатып суару әдісін қолданатын шаруашылық жылына 450 мың түп қызанақ өсіріп, әр түптен 4-6 килограммға дейін өнім алуда. Дайын көкөністің 54% Астана, Алматы, Солтүстік Қазақстан және Түркістан өңірлеріне жөнелтілсе, қалған 46% Ресей Федерациясына экспортталады. Бүгінде шаруа қожалығында  75 адам еңбек етуде. 

Одан кейінгі кездесу Қапланбек ауылдық округі, Ақниет елдімекенінде орналасқан 300 орындық №29 Ұлықбек атындағы қазақ-өзбек жалпы орта мектебінде болды.  Мектеп директоры А.С.Айтбаева мектеп 100 пайызға оқулықпен қамтылғандығын айта келіп, заманауй білім беру жүйесіне көшуде ауылда интернет желісінің жақсы ұстамайтындығы қиындықтар тудырып жатқандығын атап өтті.
Депутат келесі кездесуді Құркелес ауылдық округіне қарасты Еңкес елдімекенінде орналасқан «Fresboom» кондитерлік өнім өндіретін цехында өткізді. Бұл цех 2012 жылы іске қосылған. Қуаттылығы бір ауысымда 4000 блок  өнім (сағыз) өндіретін цехтың жалпы құны 70,0 млн. теңге. Кәсіпорын директоры Қ.Жаназаров сағыз шығаруға қажетті   шикізаттарды Түркия елінен әкелгендігін және дайын өнімдер ішкі нарықпен қатар, Қырғызстан, Өзбекстан, Түркіменстан елдеріне экспортталатындығын айтты.  

Аймақтарды аралап кездесулер өткізу барысындағы соңғы кездесу Сарыағаш қаласындағы «Қапланбек аграрлық колледжі» мекемесінің тыныс-тіршілігімен танысумен тәмәмдады. Мұнда депутат композитор, Қазақстан халық әртісі, осы колледждің түлегі Ш.Қалдаяқовтың ескерткішіне гүл шоғын қойып, ауылшаруашылығы саласының мамандарын дайындауға бағытталған білім ордасымен танысты. 
